
  
 

 

Dörfligeischter 1975 
Üsi AHV, hett der Bundesrat plagiert, 
Wärdi gröschteteils vo de Tschingge finanziert, 
Drum hei die meischte es Nei inegheit, 
Üse Stadtrat keis Wort derzue seit, 
Denn si hei Ihri Erfahrige gmacht, 
Wo ne der Rööslichöhli uf d‘ Gringe gchracht ! 
  ***** 
Der Kissinger heig e grossi Schnörre, 
Um d‘ Oelscheiche z‘ übertöne, 
Der Furgler sig a zwöiter Stell, 
Hett usegfunde üses Sportkartell, 
Doch die gröschti Schnurre vo allne drei 
Heig immer no dr Cassius Clay ! 
  ***** 
Das Gäld, wo si dermit tüe plagiere, 
D‘ Wirte am Nöijohr de Chunde abserviere, 
Stümpe oder Bleistift, hei mir vernoh, 
Pro Beizer uf 500 Stei sig cho, 
Drum gsamthaft füftuusig für ne guete Zwäck, 
Dividiert uf eine, s’isch e Spatzedräck ! 
  ***** 
D‘ Barmaid Susi  i der Wurzelbar, 
Suffi immer e chlei, sig allne klar, 
Doch ou das vernimmt üsi Tschuggerei, 
Drum git’s e Kontrolle, wo si fahrt hei, 
Doch d‘ Barmaid hett alkoholfrei gsoffe, 
Die Möschtchöpf fasch der Schlag hett troffe ! 
  ***** 
D‘ Schwyzer wei nid meh Stüüre zahle, 
Der Gnägi bim Militär ou nid spare, 
D‘ Rägemäntel söll e jede sälber berappe, 
Süsch heig är Wäntele i der Chappe, 
Drum tüe mir am Blaser vorschloh, 
Hür d‘ Sammelwäge nid igsperrt z’ loh ! 
  ***** 
Ou am ‘ne Tschugger chas passiere,  
Dass me ne bsoffe hei tuet füehre, 
Doch Toni seit, i bi e Ma, 
Und loot deheim sy Chare a, 
Zersch zwöi Outo, nächhär e Muur, 
Brämse am Herr Polizischt sy tüüri Tour !  
  ***** 
Am Hockeymatch in Martigny,  
Si d‘ Bieler Fans ganz fröhlech gsy, 
Doch ufem Heiwäg isch der Humor vergange, 
Denn drei Stung isch dr Funi-Car gstange, 
Ohni Moscht, das weiss e Bsoffne, 
Isch no nie e Chare gloffe ! 
  ***** 
Am Hohmattschwinget als Priis es Schof 
Spändiert  e Gönner ganz famos, 
Doch ds Wätter hett nid richtig welle, 



  
 

 

Bym Beyeler tuet me’s i Pension stelle, 
Wo-n-är’s wott hole zu sym Schreck, 
Im Seili verliiret – isch’s verreckt ! 
  ***** 
Affe tüe gärn e chly luuse, 
Die zwöibeinige lieber e chlei schmuuse 
Dr Ali vom Cina – zum Zytvertrieb -  
Heig sogar e Negere lieb, 
Sir Antike wott das nid gfaue, 
Drum hett si ihm der Gring verhoue ! 
  ***** 
In Madretsch wird e Hütte boue, 
Am Mon-Désir chasch se go gschoue, 
Ohni Bewilligung, i dritte Stock, 
Im zwöite macht me Balkon ume Block, 
Am Architekt ??? sy Schnapsidee, 
Das Dach ume Balkon gäb jetz Separée ! 
 


